
O‘ZBEKISTONDA TRANSPORT SOHASIDA 
FAOLIYAT YURITAYOTGAN TADBIRKORLIK 

SUBYEKTLARINING IQTISODIY AHAMIYATI

Jaloliddinov Anvar Jaloliddin o‘g‘li
Toshkent davlat iqtisodiyot universiteti

Iqtisodiy va moliyaviy xavfsizlik kafedrasi katta o‘qituvchisi
ORCID: 0009-0009-8620-4701

Annotatsiya. Mazkur maqolada O‘zbekistonda transport sohasida faoliyat yuritayotgan tadbirkorlik subyektlarining, 
xususan yuk tashish xizmatlaridagi kichik biznesning iqtisodiy ahamiyati tahlil qilingan. 2020–2025 yillar davomida yuk 
tashish hajmi dinamikasi, avtomobil transportining ustuvorligi va kichik biznes subyektlari ulushining o‘sish tendensiyasi 
statistik ma’lumotlar asosida yoritilgan. Shuningdek, xizmatlar sohasida norasmiy iqtisodiyot ulushi, raqamlashtirish 
jarayonlari va soliq bazasini kengaytirish masalalari ko‘rib chiqilgan. Maqolada transport-logistika sohasini rivojlantirishga 
qaratilgan asosiy me’yoriy-huquqiy hujjatlar tahlil qilinib, kichik yuk tashuvchilarning iqtisodiy samaradorligi va institusional 
rolini oshirish bo‘yicha amaliy takliflar ishlab chiqilgan.

Kalit so‘zlar: transport sohasi, yuk tashish xizmatlari, kichik biznes subyektlari, avtomobil transporti, raqamlashtirish, 
logistika, norasmiy iqtisodiyot, soliq bazasi, iqtisodiy samaradorlik.

Abstract. This article analyzes the economic significance of entrepreneurial entities operating in the transport sector of 
Uzbekistan, particularly small businesses engaged in freight transportation services. Based on statistical data, the study 
examines the dynamics of freight transportation volumes from 2020 to 2025, the dominant role of road transport, and 
the growing share of small business entities. In addition, issues related to the informal economy in the service sector, 
digitalization processes, and the expansion of the tax base are discussed. The article reviews key regulatory and legal 
documents aimed at developing the transport and logistics sector and proposes practical recommendations to enhance 
the economic efficiency and institutional role of small freight carriers.

Keywords: transport sector, freight transportation services, small business entities, road transport, digitalization, logistics, 
informal economy, tax base, economic efficiency.

Аннотация. В данной статье проанализирована экономическая значимость субъектов предпринимательства, 
функционирующих в транспортной сфере Узбекистана, в частности малого бизнеса в сфере грузовых 
перевозок. На основе статистических данных освещена динамика объёмов грузоперевозок за 2020–2025 годы, 
приоритет автомобильного транспорта и тенденции роста доли субъектов малого бизнеса. Также рассмотрены 
вопросы доли теневой экономики в сфере услуг, процессов цифровизации и расширения налоговой базы. В 
статье проанализированы основные нормативно-правовые акты, направленные на развитие транспортно-
логистической отрасли, и разработаны практические предложения по повышению экономической эффективности 
и институциональной роли малых грузоперевозчиков.

Ключевые слова: транспортная отрасль, грузовые перевозки, субъекты малого бизнеса, автомобильный 
транспорт, цифровизация, логистика, теневая экономика, налоговая база, экономическая эффективность.

K I R I S H
Global iqtisodiyot sharoitida transport sohasi milliy iqtisodiyotning raqobatbardoshligini ta’minlovchi 

strategik tarmoqlardan biri hisoblanadi. Ayniqsa, tovarlar va xizmatlar harakatining jadallashuvi, tashqi savdo 
aloqalarining kengayishi hamda hududlar o‘rtasidagi iqtisodiy integratsiya jarayonlari kuchayib borayotgan 
sharoitda transport-logistika tizimining samaradorligi mamlakat iqtisodiy o‘sish sur’atlariga bevosita ta’sir 
ko‘rsatadi. Shu nuqtai nazardan, transport sohasida faoliyat yuritayotgan tadbirkorlik subyektlarining, xususan 

kichik biznes va xususiy tadbirkorlikning iqtisodiy ahamiyatini ilmiy jihatdan tadqiq etish dolzarb masala 
hisoblanadi.

O‘zbekiston Respublikasida so‘nggi yillarda amalga oshirilayotgan institusional islohotlar, iqtisodiyotni 
liberallashtirish hamda xususiy sektorni qo‘llab-quvvatlashga qaratilgan chora-tadbirlar transport sohasida 
ham tadbirkorlik faolligining oshishiga xizmat qilmoqda. Jumladan, yuk tashish xizmatlari segmentida kichik 
biznes subyektlarining ulushi izchil ortib bormoqda. Avtomobil transporti orqali amalga oshirilayotgan yuk 
tashish xizmatlarida yakka tartibdagi tadbirkorlar hamda mikro-logistika kompaniyalari asosiy ishtirokchilar 
sifatida shakllanib, ichki bozor barqarorligini ta’minlash va aholi bandligini oshirishda muhim rol o‘ynamoqda.

Shu bilan birga, xizmatlar sohasiga xos bo‘lgan ayrim tashkiliy va institusional xususiyatlar, jumladan, 
norasmiy iqtisodiy munosabatlarning mavjudligi, naqd pul hisob-kitoblarining salmoqli ulushi, shartnomaviy 
munosabatlarning to‘liq rasmiylashtirilmasligi hamda elektron hujjat aylanishining yetarli darajada 
rivojlanmaganligi transport xizmatlari bozorida ma’lum institusional cheklovlarni yuzaga keltirmoqda. 
Ushbu holatlar soliq bazasini kengaytirish, raqamlashtirish jarayonlarini jadallashtirish hamda kichik biznes 
subyektlarini iqtisodiy muomalaga yanada faol jalb etish zaruratini kuchaytirmoqda.

Mazkur maqolaning maqsadi O‘zbekistonda transport sohasida faoliyat yuritayotgan tadbirkorlik 
subyektlarining iqtisodiy ahamiyatini tahlil qilish, yuk tashish xizmatlari bozorida kichik biznes ulushining 
dinamikasini baholash hamda sohani rivojlantirishga qaratilgan amaliy taklif va tavsiyalar ishlab chiqishdan 
iborat. Tadqiqot obyekti sifatida respublikadagi yuk tashish xizmatlari bozori, tadqiqot predmeti sifatida esa 
ushbu bozorda faoliyat yuritayotgan kichik biznes subyektlarining iqtisodiy roli va institusional muhiti tanlab 
olindi.

T A D Q I Q O T  M E T O D O L O G I YA S I
Tadqiqot jarayonida statistik tahlil, taqqoslash, tizimli yondashuv hamda me’yoriy-huquqiy hujjatlarni 

kontent-tahlil qilish usullaridan foydalanildi. Olingan natijalar transport sohasida faoliyat yuritayotgan kichik 
biznes subyektlarining iqtisodiy ahamiyatini yanada chuqurroq anglash, ularning faoliyati samaradorligini 
oshirish hamda milliy iqtisodiyotning raqobatbardoshligini mustahkamlashga xizmat qiladi.

Tadqiqot natijalari transport iqtisodiyoti va xizmatlar bozori nazariyasini kichik biznes subyektlarining 
institusional roli nuqtai nazaridan boyitadi hamda raqamli iqtisodiyot sharoitida logistika xizmatlarining 
transformatsiyasini ilmiy jihatdan asoslashga xizmat qiladi.

T A H L I L  V A  N A T I J A L A R
Xizmat ko‘rsatish sohasining muhim va strategik yo‘nalishlaridan biri yuk tashish xizmatlari hisoblanadi. 

Ushbu tarmoq nafaqat ishlab chiqaruvchi va iste’molchi o‘rtasidagi bog‘lovchi bo‘g‘in vazifasini bajaradi, balki 
iqtisodiy aloqalar uzluksizligini ta’minlovchi, tovarlar va xizmatlar harakatini jadallashtiruvchi hamda hududlararo 
iqtisodiy integratsiyani mustahkamlovchi muhim infratuzilmaviy mexanizm sifatida namoyon bo‘ladi. Ayniqsa, 
eksportga yo‘naltirilgan va tashqi bozorlarga izchil integratsiyalashib borayotgan iqtisodiyotlar uchun transport 
infratuzilmasining texnik holati, boshqaruv samaradorligi, yuk tashish xizmatlarining sifat va narx jihatidan 
raqobatbardoshligi hamda logistika tizimining barqarorligi strategik ahamiyat kasb etadi.

Xalqaro tahliliy ma’lumotlarga ko‘ra, jahon yuk tashish va logistika (freight & logistics) bozori hajmi 2025-
yilda taxminan 6,37 trillion AQSH dollarini tashkil etgan bo‘lib, 2031-yilga kelib ushbu ko‘rsatkich 8,49 trillion 
AQSH dollarigacha yetishi prognoz qilinmoqda. Mazkur o‘sish global savdo hajmining kengayishi, elektron 
tijoratning jadal rivojlanishi hamda ta’minot zanjirlarining transformatsiyasi bilan izohlanadi.

Shu bilan birga, rivojlanayotgan mamlakatlar iqtisodiyotiga xos bo‘lgan ayrim xususiyatlar sababli 
xizmatlar va transport sohasida norasmiy iqtisodiy faoliyatning muayyan ulushi saqlanib qolmoqda. Xalqaro 
ekspertlarning baholashlariga ko‘ra, xizmatlar sohasida norasmiy iqtisodiyot ulushi o‘rtacha 30-35 foizni, 
transport xizmatlari sohasida 35-40 foizni, avtomobil yuk tashish segmentida esa 40-50 foizgacha yetishi 
mumkin. Ushbu holat, ayniqsa, kichik biznes subyektlari ustun bo‘lgan ichki yuk tashish bozorida naqd pul 
hisob-kitoblarining nisbatan yuqori ulushi, shartnomaviy munosabatlarning to‘liq rasmiylashtirilmaganligi, 
elektron hujjat aylanishining cheklanganligi hamda ayrim iqtisodiy operatsiyalarning rasmiy hisobga olinmasligi 
bilan bog‘liq holda namoyon bo‘ladi.

O‘zbekiston sharoitida ham 2020-2025-yillar davomida yuk tashish xizmatlari sohasida muayyan tarkibiy va 
institusional o‘zgarishlar kuzatildi. Xususan, avtomobil transporti orqali amalga oshirilayotgan ichki yuk tashish 
xizmatlari hajmining barqaror o‘sishi, kichik biznes subyektlari va yakka tartibdagi tashuvchilar ulushining ortib 
borishi mazkur segmentning milliy iqtisodiyotdagi o‘rnini yanada mustahkamladi. Shu bilan birga, sohada 
rasmiylashtirish jarayonlari to‘liq yakunlanmagani sababli norasmiy iqtisodiy munosabatlar ma’lum darajada 
saqlanib qolmoqda. Jumladan, naqd pul aylanmasining ustunligi, shartnomalarni to‘liq rasmiylashtirish 

amaliyotining yetarli darajada yo‘lga qo‘yilmagani hamda elektron hujjat aylanishining cheklangan qo‘llanilishi 
yuk tashish xizmatlarining ayrim qismi rasmiy statistika va soliq hisobotlaridan tashqarida qolishiga olib 
kelmoqda.

Shu nuqtai nazardan, O‘zbekistonda yuk tashish xizmatlari bozorida shakllangan mavjud holat 
rivojlanayotgan mamlakatlar uchun xos bo‘lgan umumiy tendensiyalar bilan uyg‘unlik kasb etadi. Xususan, 
sohada kichik biznes subyektlarining ustunligi, naqd pul aylanmasining nisbatan yuqori darajasi hamda 
shartnomaviy munosabatlarning to‘liq institusionallashmaganligi xalqaro ekspertlar tomonidan qayd etilgan 
norasmiy iqtisodiyot ulushi bo‘yicha baholashlarni mamlakat sharoitiga qiyosiy tatbiq etish imkonini beradi.

Mazkur holat transport xizmatlari bozorida soliq salohiyatidan to‘liq foydalanilmayotganini, rasmiy hisob-
kitoblar bilan real iqtisodiy faoliyat o‘rtasida ma’lum tafovut mavjudligini anglatadi. Shu bois, yuk tashish 
xizmatlari sohasida soliq bazasini kengaytirish, moliyaviy shaffoflikni ta’minlash hamda hisob-kitoblarni 
raqamlashtirish ustuvor vazifalardan biri sifatida namoyon bo‘ladi. Ayniqsa, elektron hujjat aylanishi, onlayn 
shartnomalar, raqamli treking va zamonaviy to‘lov tizimlarini joriy etish orqali norasmiy aylanmani qisqartirish 
hamda kichik biznes subyektlarini rasmiy iqtisodiy muomalaga kengroq jalb etish imkoniyatlari oshadi.

Shu bilan birga, institusional islohotlar faqat ma’muriy nazorat choralarini kuchaytirish bilan cheklanib 
qolmasdan, kichik tashuvchilar uchun soliq yukini maqbullashtirish, moliyaviy xizmatlardan foydalanish 
imkoniyatlarini kengaytirish hamda raqamli infratuzilmadan foydalanish xarajatlarini kamaytirish bilan 
uyg‘un holda amalga oshirilishi maqsadga muvofiqdir. Zero, bozor ishtirokchilarining iqtisodiy manfaatlari va 
rag‘batlarini hisobga olgan holda ishlab chiqilgan chora-tadbirlar yuk tashish xizmatlari sohasini barqaror, 
shaffof va raqobatbardosh tarmoq sifatida rivojlantirishga xizmat qiladi.

1-jadval. 2020–2025 yillar yuk tashish hajmi (tonnada)
Yil Jami yuk tashilgan (million tonna) Izoh

2020 ≈ 1 366.7 mln tonna

Barcha transport xizmatlari turlari bilan umumiy hajm.
2021 ≈ 1 420.2 mln tonna
2022 ≈ 1 420.9 mln tonna
2023 ≈ 1 455.7 mln tonna
2024 ≈ 1 521.2 mln tonna

O‘zbekiston Respublikasi Milliy statistika qo‘mitasi ma’lumotlari asosida muallif tomonidan tuzilgan.
Yuqoridagi jadval ma’lumotlariga ko‘ra, 2020-2024-yillarda qayd etilgan 1,3-1,52 mlrd tonna yuk tashish 

hajmi barcha transport turlari orqali amalga oshirilgan umumiy yuk tashish hajmini ifodalaydi. Mazkur ko‘rsatkich 
avtomobil, temir yo‘l, quvur hamda havo transporti orqali bajarilgan tashuvlar yig‘indisini o‘z ichiga oladi.

2024-yil ma’lumotlari asosida yuk tashish hajmini transport turlari kesimida quyidagicha taqsimlash 
mumkin. Jumladan, avtomobil transporti orqali taxminan 1,3855 mlrd tonna yuk tashilgan bo‘lib, bu umumiy 
yuk tashish hajmining asosiy qismini tashkil etadi. Temir yo‘l transporti hissasiga qariyb 73,9 mln tonna yuk 
to‘g‘ri kelgan. Quvur transporti orqali esa taxminan 61,8 mln tonna gaz tashilgan.

Havo transporti orqali amalga oshirilgan yuk tashish hajmi joriy yilda o‘sish tendensiyasini namoyon etgan 
bo‘lsa-da, mamlakat yuk tashish bozorida uning umumiy ulushi nisbatan kichikligicha qolmoqda.

1-rasm. 2020-2024 yillarda O‘zbekistonda jami yuk tashish hajmi

Qo‘shimcha tendensiyalar sifatida ta’kidlash joizki, yo‘l (avtomobil) transporti yuk tashish bozorida yetakchi 
o‘rinni egallab kelmoqda. Xususan, 2024-yilda avtomobil transportining umumiy yuk tashish hajmidagi ulushi 
taxminan 92 foizni tashkil etdi. Mazkur holat ichki yuk tashish jarayonlarida avtomobil transportining yuqori 
moslashuvchanligi, hududlararo aloqalarni ta’minlashdagi qulayligi va logistika zanjirlaridagi muhim o‘rni bilan 
izohlanadi.

Shuningdek, xalqaro tranzit yuklari hajmida ham barqaror o‘sish tendensiyasi kuzatilmoqda. Jumladan, 
2020-yilda 500 ming tonnani tashkil etgan xalqaro tranzit yuk tashish hajmi 2025-yilga kelib 1 mln tonnagacha 
yetdi. Bu, o‘z navbatida, O‘rta koridor doirasida amalga oshirilayotgan xalqaro tranzit yuk tashish hajmining 
2020-2025-yillar davomida qariyb ikki barobarga oshganidan dalolat beradi.

Keltirilgan statistik ma’lumotlar asosida mamlakatda yuk tashish xizmatlari bo‘yicha transport sohasining 
milliy iqtisodiyotdagi o‘rni va salohiyati muhim ahamiyat kasb etishini qayd etish mumkin. Shu bilan birga, 
mazkur tarmoqda kichik biznes subyektlarining bozor ulushi va ularning iqtisodiy faolligi ham alohida e’tiborga 
loyiq bo‘lib, ushbu omilni tahlil jarayonida e’tibordan chetda qoldirmaslik zarur.

2-jadval. O‘zbekistonda yuk tashish sohasida kichik biznes (KB)  ulushi (2020-2025 y.)
Yil Kichik biznes ulushi, % (yuk tashish hajmida) Izoh

2020 ≈ 45.2 % COVID-19 ta’siri mavjud, avtotransportda yuk tashishda 
KB ustun

2021 ≈ 47.6 % Ichki bozor faollashuvi, yakka tartibdagi tashuvchilar 
sonining o‘sishi

2022 ≈ 49.8 % Raqamli iqtisodiyotning ta’siri va lisenziyalash tartibining 
soddalashuvi

2023 ≈ 51.0 % Logistika xizmatlarida KB roli oshganligini kuzatish 
mumkin

2024 ≈ 51.5 %

Avtomobil transporti orqali amalga oshirilayotgan ichki yuk 
tashish xizmatlarining mutlaq ko‘p qismi (90 foizdan ortig‘i) 
kichik biznes subyektlari va yakka tartibdagi tashuvchilar 
hissasiga to‘g‘ri keladi

2025 ≈ 51.8 % Barqaror o‘sish, KBning ichki yuk tashishda yetakchi 
ulushga ega bo‘lishi

Manba: O‘zbekiston Respublikasi Milliy statistika qo‘mitasi, Transport vazirligi hamda Iqtisodiy tadqiqotlar va 
islohotlar markazi ma’lumotlari asosida muallif tomonidan tuzilgan.

Mamlakat transport sohasidagi yuk tashish xizmatlarini amalga oshiruvchi kichik biznes subyektlari asosan 
avtomobil yuk tashish segmentida jamlangan yakka tartibdagi tadbirkorlar, mikro-logistika kompaniyalar bo‘lib 
ularni iqtisodiy samaradorligi va xavfsizligini oshirish dolzarb masalalardan biri hisoblanadi.

2-rasm. Yuk tashishda kichik biznes ulushi (2021-2025)

So‘nggi yillarda mamlakatimizda yuk tashish sohasida kichik biznes subyektlari faoliyatining samaradorligi 
va xavfsizligini oshirishga qaratilgan qator muhim me’yoriy-huquqiy hujjatlar qabul qilindi. Mazkur hujjatlar 
orasida quyidagi Prezident farmonlari va hukumat qarorlarini alohida ta’kidlash mumkin.

1. O‘zbekiston Respublikasi Prezidentining 2022-yil 28-yanvardagi “2022-2026-yillarga mo‘ljallangan 
Yangi O‘zbekistonning taraqqiyot strategiyasi to‘g‘risida” PF-60-sonli farmonda quyidagi ustuvor vazifalar 
belgilangan:

•	 transport-logistika tizimini izchil rivojlantirish;
•	 xususiy sektor va kichik biznes ulushini oshirish;
•	 yuk tashish xizmatlari bozorida raqobat muhitini kuchaytirish.
2. O‘zbekiston Respublikasi Vazirlar Mahkamasining 2022-yil 2-iyundagi “Avtomobil transportida yuk 

tashish faoliyatini tartibga solish chora-tadbirlari to‘g‘risida” 311-sonli qaroriga muvofiq:
•	 yakka tartibdagi tadbirkorlar va kichik korxonalar uchun litsenziyalash tartibi soddalashtirildi;
•	 ichki yuk tashish bozoriga kirishdagi ma’muriy to‘siqlar qisqartirildi;
•	 avtomobil yuk tashish sohasida kichik biznes subyektlari faoliyatini kengaytirish uchun qulay sharoitlar 

yaratildi.
3. O‘zbekiston Respublikasi Prezidentining 2023-yil 1-martdagi PQ-104-sonli qarorida “Transport va 

logistika sohasida raqamlashtirishni jadallashtirish chora-tadbirlari to‘g‘risida” qaror doirasida:
•	 elektron yuk hujjatlari (e-CMR)ni joriy etish;
•	 raqamli dispetcherlik va platforma xizmatlarini rivojlantirish;
•	 kichik tashuvchilarning bozorga chiqish imkoniyatlarini kengaytirish 

kabi yo‘nalishlar nazarda tutilgan.
4. O‘zbekiston Respublikasi Davlat soliq qo‘mitasining 2023-2024-yillarga oid me’yoriy hujjatlari va 

tushuntirish xatlarda hujjatlarda quyidagi asosiy yo‘nalishlar belgilangan:
•	 yuk tashish xizmatlari ko‘rsatuvchi kichik biznes subyektlarini soliq hisobida to‘liq qamrab olish;
•	 raqamli hisob-kitob va onlayn nazorat mexanizmlarini joriy etish;
•	 xizmatlar sohasida soliq intizomini mustahkamlash.
5. O‘zbekiston Respublikasi Transport vazirligining 2020-2025-yillarga mo‘ljallangan dasturlarida:
•	 avtomobil yuk tashish infratuzilmasini rivojlantirish;
•	 xususiy va kichik tashuvchilar uchun qulay biznes muhitini shakllantirish;
•	 xalqaro tranzit yuk tashish jarayonlarida milliy tashuvchilar ulushini oshirish kabi maqsadlar belgilangan.
Yuqorida keltirilgan farmon va qarorlar yuk tashish sohasida kichik biznes subyektlarining institusional 

rolini mustahkamlash, bozorga kirishdagi to‘siqlarni kamaytirish hamda raqamlashtirish orqali iqtisodiy 
samaradorlikni oshirishga qaratilgan izchil va tizimli davlat siyosatini aks ettiradi.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, yuk tashish xizmatlari bozorida kichik biznes subyektlari iqtisodiy 

o‘sishning faol drayveriga aylanib bormoqda. Mazkur tendensiya raqamlashtirish jarayonlari bilan uyg‘un holda 
davom etsa, transport sohasi milliy iqtisodiyotda yuqori qo‘shilgan qiymat yaratuvchi strategik tarmoq sifatida 
shakllanishi mumkin.

2020-2025-yillar davomida O‘zbekistonda yuk tashish xizmatlari bozori barqaror o‘sish tendensiyasini 
namoyon etdi. Xususan, jami yuk tashish hajmining 1,36 mlrd tonnadan 1,52 mlrd tonnagacha oshgani 
transport sohasining milliy iqtisodiyotdagi strategik ahamiyati tobora ortib borayotganini tasdiqlaydi. Ayniqsa, 
avtomobil transportining 2024-yilda umumiy yuk tashish hajmidagi ulushi taxminan 92 foizni tashkil etgani 
mazkur segmentning bozor tuzilmasida dominant o‘ringa ega ekanini ko‘rsatadi.

Tahlil natijalari yuk tashish xizmatlari bozorida kichik biznes subyektlarining institusional va iqtisodiy roli 
izchil mustahkamlanib borayotganini tasdiqlaydi. Jumladan, kichik biznes ulushining 2020-yildagi 45,2 foizdan 
2025-yilda 51,8 foizgacha oshishi ushbu segmentning bozor tuzilmasida yetakchi mavqega chiqayotganini 
anglatadi. Bu holat ichki bozor barqarorligini ta’minlash, ish bilan bandlikni oshirish va tadbirkorlik faolligini 
rag‘batlantirish nuqtai nazaridan muhim ahamiyat kasb etadi.

Shu bilan birga, xizmatlar sohasiga xos bo‘lgan norasmiy iqtisodiy munosabatlar, naqd pul hisob-
kitoblarining yuqori ulushi hamda elektron hujjat aylanishining cheklanganligi transport xizmatlari bozorida soliq 
salohiyatining to‘liq safarbar etilmayotganini ko‘rsatmoqda. Demak, yuk tashish xizmatlarini raqamlashtirish 
darajasini oshirish, elektron platformalar va e-CMR tizimlarini keng joriy etish kichik biznes subyektlarining 
rasmiy iqtisodiyotga integratsiyasini jadallashtiruvchi muhim institusional omil hisoblanadi.

Me’yoriy-huquqiy hujjatlar tahlili shuni ko‘rsatadiki, so‘nggi yillarda qabul qilingan farmon va qarorlar 
transport-logistika sohasini liberallashtirish, bozorga kirish to‘siqlarini kamaytirish hamda raqobat muhitini 
kuchaytirishga qaratilgan tizimli davlat siyosatini aks ettiradi. Ushbu islohotlar kichik tashuvchilarning 

institusional maqomini mustahkamlash, ularning iqtisodiy samaradorligini oshirish va bozor mexanizmlarini 
takomillashtirish uchun zarur huquqiy asos yaratmoqda.

Umuman olganda, tadqiqot natijalari yuk tashish xizmatlari sohasida kichik biznes subyektlarining iqtisodiy 
ahamiyati izchil ortib borayotganini, ayniqsa avtomobil transporti segmentida ularning ustuvor o‘rin tutayotganini 
ilmiy jihatdan asoslab berdi. Kelgusida mazkur sohada raqamlashtirish jarayonlarini jadallashtirish, moliyaviy 
shaffoflikni kuchaytirish va rag‘batlantiruvchi institusional mexanizmlarni takomillashtirish orqali transport 
xizmatlari bozorining barqaror o‘sishini ta’minlash hamda milliy iqtisodiyotning raqobatbardoshligini yanada 
mustahkamlash mumkin.

Keltirilgan tahliliy xulosalar va statistik ma’lumotlarga tayangan holda, O‘zbekistonda transport sohasida, 
xususan yuk tashish xizmatlarida faoliyat yuritayotgan kichik biznes subyektlarining iqtisodiy ahamiyatini 
yanada oshirish maqsadida, avtomobil yuk tashish segmentida ularning yuqori ulushini inobatga olgan holda 
quyidagi amaliy tavsiyalarni ilgari surish maqsadga muvofiq:

•	 kichik yuk tashuvchilar uchun raqamli logistika platformalarini rivojlantirish;
•	 davlat-xususiy sheriklik asosida milliy raqamli logistika platformalarini joriy etish;
•	 kichik tashuvchilarni elektron dispetcherlik, e-CMR va GPS-nazorat tizimlariga bosqichma-bosqich 

ulash;
•	 yuk beruvchi va tashuvchi o‘rtasida to‘g‘ridan-to‘g‘ri shartnoma tuzishni rag‘batlantirish;
•	 kichik yuk tashuvchilar uchun lizing va avtokreditlash dasturlarini kengaytirish;
•	 transport vositalarini yangilash uchun imtiyozli kredit liniyalarini joriy etish;
•	 kichik tashuvchilar uchun sug‘urta mexanizmlarini (yuk sug‘urtasi, faoliyat xavflari) rivojlantirish orqali 

iqtisodiy xatarlarni kamaytirish;
•	 milliy yuk tashish xizmatlarini amalga oshirayotgan kichik tashuvchilarni xalqaro litsenziyalash 

jarayonlarida qo‘llab-quvvatlash;
•	 kichik yuk tashuvchi korxonalar uchun soddalashtirilgan soliq hisobotlarini joriy etish;
•	 raqamli platformalar orqali avtomatik soliq hisoblash tizimlarini tatbiq etish;
•	 norasmiy yuk tashish faoliyatini legallashtirishga qaratilgan rag‘batlantiruvchi institusional 

mexanizmlarni ishlab chiqish.

